
29-10-2026 

Inatsisartut suleriaasianni § 37, imm. 1 naapertorlugu Naalakkersuisunut  

apeqqut imaattoq matumuuna saqqummiunneqarpoq: 

 

Naalakkersuisunut apeqqutit: 

1) Naalakkersuisut §37 nr. 118/2026-mut akissumminni nunaqavissunut angallannermi 

akikillisaasinnaanerup aningaasatigut kingunerisassai suli 

naatsorsorneqarsimanngitsut oqaatigaat. Maanna naatsorsuisoqalersimava, 

imaluunniit naatsorsuinissaq qaqugu aallartinneqassava? 

2) AIS2027-mi konto 72.20.05-imut 191,317 mio. kr.-nik aningaasaliisoqarnissaa 

siunnersuutigineqarpoq. Naalakkersuisut aningaasaliissutit taakku iluanni 

imaluunniit isumaqatigiissutinut ilassutit aqqutigalugit nunaqavissunut 

akikillisaasinnaaneq qanoq nalilerpaat? 

3) Naalakkersuisut nunaqavissunut angallannermi akikillisaaneq, assersuutigalugu 

30%-imik, isorliunerusuni misileraataasumik 2027-mi aallartinneqarsinnaanersoq 

misissorniarpaat?  

a) Taamaappat aningaasartuutissat, sumiiffiit piffissarlu qanoq 

aalajangersarneqarsinnaappat? 

(Inatsisartunut ilaasortaq Mette Arqe-Hammeken, Naleraq) 

Tunngavilersuut 

Kalaallit Nunaanni angallanneq innuttaasut ulluinnarni inuunerannut 

pingaaruteqarluinnarpoq. Ilaquttanut tikeraarnissaq, meeqqanik angajoqqaanillu 

naapitsinissaq, ilinniagaqarnermut atatillugu angalanissaq aammalu nammineq nunami 

angalasinnaaneq innuttaasunut periarfissaasariaqarput. 

Pingaartumik illoqarfinni nunaqarfinnilu avinngarusimasuni najugaqartut angalanissamut 

periarfissaat killeqarput. Angallannermi akit qaffasinnerat pissutigalugu ilaqutariit ilaasa 

qanigisaminnik naapitsinissaat ajornakusoorsinnaavoq. 

§37 nr. 118/2026-mut Naalakkersuisut akissutaanni nunaqavissunut akikillisaasinnaanerup 

aningaasatigut kingunerisassai suli naatsorsorneqarsimanngitsut oqaatigineqarpoq. 

2027-mut aningaasanut inatsisissatut siunnersuummi ilaasunik angallassinermut tapiissutit 

191,317 mio. kr.-upput. Aningaasanut inatsisissatut siunnersuutip oqaasertaliussai 

naapertorlugit Naalakkersuisut aningaasaliissutit iluanni angallassinissamut 

isumaqatigiissutinik ilassuteqarsinnaanermut periarfissaqarput. 

Taamaattumik paasisaqarfigerusuppara periarfissat taakku nunaqavissunut akikinnerusumik 

angallassinissamut atorneqarsinnaanersut, aammalu 2027-mi isorliunerusuni 

misileraataasumik aaqqissuussisoqarsinnaanersoq. 

Siunertaavoq innuttaasut nunatsinni sumi najugaqarnerat apeqqutaatinnagu angalanissamut 

pitsaanerusunik periarfissaqalernissaat, aningaasatigut akisussaassuseqarneq ilanngullugu. 

 

Apeqqutigineqartut ullut suliffiusut qulit (10) iluanni allakkatigut akineqareersimanissaat 

piumasarineqarpoq. Oqaatsinik nutserisimanermi paatsuungasoqassatillugu kalaallisut 

allassimasoq aallaavigineqassaaq. 


